
QISHLOQ XO‘JALIGIDA 
INNOVATSION IQTISODIYOTNI 

RIVOJLANTIRISHNING 
HUQUQIY-IQTISODIY 

ASOSLARI VA DAVLAT 
SIYOSATI

Xalikov Suyun Ravshanovich
I.f.n., TDAU, “Agrologistika va biznes” fakulteti,

Agroiqtisodiyot” kafedrasi dotsenti

Annotatsiya: Ushbu maqolada qishloq xo‘jaligi sohasida davlat siyosatini yuritish bo‘yicha tahliliy mulohazalar keltirilgan 
bo‘lib agroinnovatsiyalarni moliyalashtirishni tartibga solishdagi asosiy yo‘nalishlar o‘rganilgan va innovatsion faoliyatni 
moliyalashtirishning manbalari keltirilgan.

Kalit so‘zlar: Innovatsion texnologiya, davlat siyosati, tarkibiy o‘zgarishlar, soliqqa tortish, bozor mexanizmi, faollik, ilmiy 
g‘oya, fundamental mulk, xorij tajribasi, konsepsiya, baholash, uslublar, strategiya, innovatsion diffuziya, moliyalashtirish.
Abstract: This scientific article provides analytical considerations for the implementation of state policy in the field of agri-
culture, studies the main directions of regulation of financing of agricultural innovations, and presents sources of financing 
for innovation activities.

Key words: Innovative technology, public policy, structural changes, taxation, market mechanism, activism, scientific idea, 
fundamental property, foreign experience, concept, evaluation, methods, strategy, innovation diffusion, financing.
Аннотация: В данной научной статье приведены аналитические рассуждения к проведению государственной 
политики в сфере сельского хозяйства, изучены основные направления регулирования финансирования агроин-
новаций, представлены источники финансирования инновационной деятельности.

Ключевые слова: Инновационные технологии, государственная политика, структурные изменения, налогообло-
жение, рыночный механизм, активизм, научная идея, фундаментальное свойство, зарубежный опыт, концепция, 
оценка, методы, стратегия, распространение инноваций, финансирование.

K I R I S H
Bugungi kunda qishloq xo‘jaligining asosiy masalasi – bu qishloq xo‘jaligida ishlab chiqarishning barqa-

rorligini ta’minlashda sohaga innovatsiyani joriy etish va uning iqtisodiy samaradorligini oshirib borish aso-
sida mamlakat aholisining oziq-ovqatga, sanoatning esa xom-ashyoga bo‘lgan ehtiyojini qondirish hisoblanadi. 
Bugungi kunda aholi jon boshiga to‘g‘ri keladigan oziq-ovqat mahsulotlarining yillik iste’moli 80-90 foizini tashkil 
qilmoqda. Oziq-ovqat mahsulotlari importi yildan yilga kamayib, uning eksport hajmi sezilarli darajada ortib 
bormoqda.

Zamonaviy sharoitlarda jahon fani va innovatsiya faoliyatining yutuqlaridan keng foydalanish jamiyat va 
davlat hayotining barcha sohalarini izchil va barqaror rivojlantirishning va mamlakatning munosib kelajagini 
barpo etishning muhim omili bo‘lib bormoqda.

O‘tgan davrda fan va texnologiyalarni rivojlantirish sohasida zarur infratuzilma yaratildi va muayyan intel-
lektual hamda texnologik salohiyat shakllantirildi.

M A V Z U G A  D O I R  A D A B I Y O T L A R  S H A R H I
Innovatsiyaviy nazariyani asosiy rivojlanish bosqichi V. Zombart, V. Mitcherlix, Y. Shumpeterlvrning ilmiy 

ishlarida ilmiy munozaralar keltirilgan bo‘lsada, innovatsiyalar nazariyasini shakllanishi va rivojlanishiga avstri-
yalik olim Y. Shumpeterning hissasi katta hisoblanadi. Y.Shumpeter kon’yunktura siljishlari manbalarini tahlil 
qilish natijasida, ishlab chiqarish va bozor rivojlanishidagi o‘zgarishlarning yangi omillarini ajratadi va ularga 
quyidagilarni kiritdi:

● yangi xususiyatlarga ega mahsulotni ishlab chiqarish;
● yangi ilmiy kashfiyot yoki tijoratlashtirish usuliga asoslangan ishlab chiqarishning yangi uslubini joriy 

etish;
● sanoatning mazkur tarmog‘i taqdim etilmagan, yangi savdo bozorlarini o‘zlashtirish;
● xom-ashyo yangi manbasidan foydalanish;
● ishlab chiqarishni tegishli tarzda qayta tashkil etilishini amalga oshirish, masalan; monopollikni ta’min-

lash.
Muayyan yangilik darajasini baholash va konyuknktura siljishlarining amplitudasi va davomiyligini aniqlash 

uchun Y. Shumpeter tomonidan yangilik mezonini kiritdi va ushbu mezon mazkur turkumlashtirish asosini 
tashkil etdi.

T A D Q I Q O T  M Е T O D O L O G I YA S I
Maqolada qishloq xo‘jaligi sohasidagi iinnovatsion texnologiyalarni qo‘llash yuzasidan olib borilgan tahliliy 

ishlar ilmiy-tadqiqotlarda qo‘llaniladigan analiz va sintez usullaridan foydalanilgan.

T A H L I L  V A  N A T I J A L A R  M U H O H O K A M A S I
Jahon tajribasi shuni ko‘rsatadiki, davlatimiz tomonidan mamlakat qishloq xo‘jaligi iqtisodiyotida innovat-

sion faoliyatni rivojlantirish muamolarini aniqlamay va ularning yechimlarini topmay turib, iqtisodiy o‘sish, ijtimoiy 
muamolarni, ayniqsa, ishsizlikni oldini olish, aholi daromadlarini oshirish, iste’mol bozorini mahsulotlar bilan 
to‘ldirish va eksportni oshirish kabi muhim vazifalarni amalga oshirishda qiyinchiliklar tug‘diradi. Yuqoridagi 
muommalarni ijobiy hal etgan Yevropa Ittifoqi mamlakatlarida ishlab chiqariladigan YAIMning 67 foizdan 
ko‘prog‘i kichik biznes va xususiy tadbirkorlik tarmog‘ining ulushiga to‘g‘ri keladi.

Qishloq xo‘jaligi iqtisodiyotida tarkibiy o‘zgarishlarni amalga oshirish va uni modernizatsiya qilish borasida 
strategik muhim rol o‘ynaydigan innovatsion loyihalarni amalga oshirish, birinchi navbatda ishlab chiqarish 
infratuzilmasini shakllantirish, qishloq xo‘jaligi korxonalari bilan kichik biznes korxonalari o‘rtasidagi hamkor-
likni yanada kengaytirish ishlarini amalga oshirishda yurtimizdagi siyosiy iqtisodiy va moliyaviy barqarorlik har 
qanday sarmoyaning asosiy garovi va sharti bo‘lib hisoblanadi. Chet el sarmoyasi uchun innovatsion jara-
yonlarni davlat tomonidan qo‘llab-quvvatlanishi uchun qonuniy kafolat ham yaratilgan. Jumladan, O‘zbekiston 
Respublikasining 2015-yil 25-avgustda qabul qilingan O‘RQ-392-sonli “Investitsiya va pay fondlari to‘g‘risida”gi 
va O‘zbekiston Respublikasining 2019-yil 25-dekabrda qabul qilingan O‘RQ-598-sonli “Investitsiyalar va inves-
titsiya faoliyati to‘g‘risida”gi qonunlari, O‘zbekiston Respublikasi Prezidentining 2008-yil 15-iyulda qabul qilin gan 
PQ-916-sonli “Innovatsion loyihalar va texnologiyalarni ishlab chiqarishga tatbiq etishni rag‘batlantirish borasi-
dagi qo‘shimcha chora-tadbirlar to‘g‘risida”gi qarori, shuningdek, O‘zbekiston Respublikasi Prezidentining 
2018-yil 1-avgustda qabul qilingan PQ-5495-sonli “O‘zbekiston Respublikasida investitsiya muhitini tubdan 
yaxshilash chora-tadbirlari to‘g‘risida”gi farmoni kabi normativ-huquqiy hujjatlar ishlab chiqarishning texnologik 
darajasini yanada oshirishda ilmiy izlanishlarni fundamental tadqiqotlar va innovatsion loyihalarni davlat 
tomonidan qo‘llab-quvvatlanib ishlab chiqarishning texnologik darajasining yanada oshirilib, ichki va tashqi 
bozorda raqobatbardosh va sifatli innovatsion mahsulotlarni olib chiqishni ta’minlab, innovatsion ishlanma-
lardan foydalanish va ilmiy texnikaviy salohiyatni rivojlantirishda muhim dastur bo‘lmoqda.

Bundan tashqari, O‘zbekiston Respublikasi Prezidentining “2015–2019-yillarda ishlab chiqarishni tarkibiy 
o‘zgartirish, modernizatsiya va diversifikatsiya qilishni ta’minlash chora-tadbirlari Dasturi to‘g‘risida” 2015-yil 
4-martdagi PF-4707-sonli Farmoni mamalakatimizda amalga oshirilayotgan ishlab chiqarishni yangilash va 
innovatsion texnologiyalarini joriy etish bo‘yicha uzluksiz jarayonning mantiqiy davomi bo‘ldi. Bu farmonda das-
turga kiritilgan investitsiya loyihalarini hayotga tatbiq etish borasida qiymati 30 million AQSH dollaridan ziyod 
va chet ellik investor ulushi kamida 50 foiz bo‘lgan loyihalar bo‘yicha ishlab chiqarish maydoni tashqarisida 
muhandislik-kommunikatsiya tarmoqlarini yo‘lga qo‘yish budjet mablag‘lari hamda ichki moliyalashtirish man-
balari hisobidan amalga oshirilishi belgilab qo‘yilgan.

Shu maqsadda, mamlakat qishloq xo‘jaligi iqtisodiyotda innovatsion texnologiyalar barqarorligini davlat 
tomonidan tartibga solishda uning rivojlanishini ta’minlash va jahon xo‘jaligiga integratsiyalashuvini mustah-
kamlashda milliy iqtisodiyotimizga ichki va xorijiy investitsiyalar ko‘lamini kengaytirish va ulardan oqilona foyda-
lanish muhim ahamiyatga ega. Shuning uchun, hukumatimiz tomonidan ichki va chet el investitsiyalari uchun 
mamlakatimizda yetarli darajadagi shart-sharoitlar yaratib berilmoqda.

Hozirgi kunda xorijiy investorlarning o‘z mablag‘larini mamlakat qishloq xo‘jaligi iqtisodiyoti uchun sarf-
lashga qiziqtirish maqsadida davlat qonunlari asosida qo‘llab-quvvatlanishi maqsadida ular uchun imtiyozli 
moliyaviy sharoitlar yaratilgan. Jumladan:

● xorijiy investorlar kapitalini saqlanishi uchun kafolatlar;

● ko‘rilgan zararlarni qoplanishi uchun kafolatlar;
● soliqqa tortish tizimida ularga berilgan imtiyozlar;
● foyda va daromadlarni xorijga olib chiqib ketishning erkinligi va imkoniyati borligi;
● bojxona imtiyozlarini mavjudligi;
● xorijiy investorlar mulklari va ularning o‘zlarini xavf-xatarlardan sug‘urtaviy muhofaza qilish tizimi yaratil-

gani.
Shu jumladan, hozir qishloq xo‘jaligiga ixtisoslashtirilgan korxonalarda bozor mexanizmiga yunaltirilgan 

innovatsion faoliyatni shakllantirish va unda davlatning roli va maqsadlarini belgilash, istikbolli rejalar tuzish 
alohida ahamiyat kasb etadi. Innovatsion sohaga taalluqli uslublar hamda zamonaviy fan yutuqlaridan foyda-
langan holda ilg‘or innovatsion texnika va texnologiyalarni jalb qilish korxonalarda raqobatbardosh mahsulotlar 
ishlab chiqarish bo‘yicha imkoniyatlar yaratilib, davlat buyurtmasi hajmini oshirishga yordam berilmoqda. Shu 
bois, korxonalarda innovatsion boshqaruvni qo‘llash zarurati mamlakatimiz qishloq xo‘jaligi oldida turgan dol-
zarb vazifalardan hisoblanadi. Jumladan, uning asosiy iqtisodiy samarasini ko‘rsatib o‘tishimiz mumkin:

● korxonalardagi innovatsion faollikni oshirish uchun agrar, ilmiy va amaliy tashkilotlarini birlashtirish;
● olimlarning o‘z tadqiqotlarini amaliyotga tatbiq qilishda faollik ta’sir ko‘rsatadi;
● istiqbolli, ilmiy-texnika ishlanmalaridan tuman va mintaqa miqyosida qishloq ho‘jalik oziq-ovqat tovar-

larini ishlab chiqaruvchilarni istiqbolli darajalarini ta’minlash;
● innovatsiya mahsulotlarini ishlab chiqaruvchilar ilmiy muassalar va ishlab chiqarish asosida rivojlan-

tirish;
● tuzilmalarining o‘zaro aloqalarni yo‘lga qo‘yish;
● innovatsion texnologiyalar hisobini olib borish, ulardan foydalanish jarayonnini tahlil qilish, bu boradagi 

ehtiyojlarning monitorongini o‘tkazish va shu asosda keyingi ilmiy-texnika ishlanmalarini rejalashti-
rishga imkon berish;

● tarmoqning rivojlanish yunalishlarini muvofiqlashtirish, ilmiy -tadqiqot ishlari buyicha faoliyat va ularning 
ustivorligi strategiyasini ishlab chiqishga ko‘maklashish;

● qishloq ho‘jaligi ishlab chiqarishni texnologik darajasining ko‘tarilishi uchun muhim omilligini isbotlash.
O‘zbekiston Respublikasi Prezidenti Sh. M. Mirziyoyevning mamlakatimiz parlamenti – Oliy Majlisga 

taraqqiyotimizning yangi bosqichi bo‘lgan 2017-yilda amalga oshirilgan asosiy ishlar yakuni va O‘zbekiston 
Respublikasini 2018-yilda ijtimoiy-iqtisodiy rivojlantirishning eng ustuvor yo‘nalishlariga bag‘ishlangan Murojaat-
nomasidagi fikriga ko‘ra, “Ayniqsa, oziq-ovqat xavfsizligi muammosini hal etish, genetik modifikatsiya qilingan 
mahsulotlar yetishtirmaslik bo‘yicha qat’iy nazorat o‘rnatishga alohida e’tibor qaratish talab etiladi. So‘nggi yil-
larda mamlakatimiz bozorlarida import meva-sabzavot mahsulotlari ko‘payib borayotgani bizni albatta hushyor-
likka chaqirishi kerak. Bunday holatning oldini olish uchun, avvalo, yo‘qolib borayotgan qadimgi navlarni tiklash, 
seleksiya ishlarini oqilona va samarali yo‘lga qo‘yish, sohaga ilm-fan yutuqlari, innovatsion ishlanmalarni keng 
joriy etishimiz zarur”1.

Mamlakatimiz qishloq xo‘jaligi sohasining innovatsiya faoliyatini kengaytirish uchun qulay muhit yaratilgan. 
Bularning hammasi, albatta, davlatimiz tarraqqiyoti uchun xizmat qiladi. Innovatsion faoliyatda murakkablik va 
yuqori risk o‘zida xarakterlanadi. Buning uchun innovatsiyada potensialni va ichki rag‘batlantirishlar mavjudligi 
yetarli emas. Bu yerda hal qiluvchi harakat kuchi sifatida tashqi rag‘batlantirishlar va davlat ko‘magi bo‘lishi 
mumkin. Davlatning faol ko‘mak muhiti, avalambor, “Fundamental fan” fazasi hisoblanadi. Shunday ekan, ilmiy 
g‘oyalarni qishloq xo‘jalik faoliyatida ham keng joriy etish maqsadga muvofiq hisoblanadi.

Tajribalar bo‘yicha innovatsiyaviy jarayon subyektlari quyidagi guruhlarga bo‘linadi: novatorlar, dastlabki 
retsipiyentlar, dastlabki ko‘pchilik va orqada qolganlar. Novatorlardan boshqa barcha guruhlar imitatorlar qato-
riga kiradi. Y. Shumpeterning fikricha, yuqori daromadlarni kutish innovatsiyalarni qabul qilishning harakat-
lantiruvchi kuchidir. Innovatsiya diffuziyasining dastlabki bosqichlarida, xo‘jalik subyektlaridan hech biri raqo-
batdosh innovatsiyalarning nisbiy ustunliklari to‘g‘risida axborotga ega bo‘lmaydi. Ammo, xo‘jalik subyektlari, 
bozordan siqib chiqarilishi xavfi ostida, muqobil yangi texnologiyalardan bittasini joriy etishga majbur bo‘ladi. 
Innovatsiyalarni joriy etish har bir tashkilot uchun qiyin va murakkab jarayon hisoblanadi.

Innovatsion faoliyatni davlat tomonidan tartibga solish holatlarida, har bir subyekt tomonidan qaror qabul 
qilishning muhim mezonlaridan biri bo‘lib, muqobil texnologiyalar va oldingi retsepiyentlar tomonidan qabul 
qilingan qarorlarni taqqoslash xizmat qiladi. Ammo bunday axborotga ega bo‘lish juda ham qiyin, chunki bu 
korxonalarning bozordagi raqobat o‘rni bilan bog‘liq bo‘ladi.

Shuning uchun ham, har bir korxona, faqatgina cheklangan miqdordagi korxonalar tajribasi bilan tanishgan 
bo‘lishi mumkin. Aynan shu holat bozor iqtisodiyotida qaror qabul qilish va innovatsiyalar diffuziyasi jarayonla-
rining noaniqligini belgilaydi. Noaniqlikning yana bir sababi eng yangi texnologiyalar bilan bog‘liq. Diffuziyaning 
dastlabki bosqichlarida ularning potensial daromadliligi noaniq bo‘ladi. Noaniqlik, innovatsiyalarni joriy etish 

1 O‘zbekiston Respublikasi Prezidenti Shavkat Mirziyoyevning Oliy Majlisga Murojaatnomasi. //Xalq so‘zi, 22.12.2017-yil.

va ulardan foydalanish tajribasini yig‘ib borish bilan yo‘qqa chiqarilishi mumkin. Ammo yangi texnologiyadan 
foydalanish noaniqligi va tavakkalchiligi pasayishi bilan uni bozorga kirib borish salohiyati ham yo‘qolib boradi 
va foydaliligi tushadi. Har bir innovatsiyadan qo‘shimcha foyda olish imkoniyati vaqtinchalik va uni tarqatish 
chegarasi yaqinlashishi bilan pasayib boradi.

Demak, innovatsiya diffuziyasi imitatorlar strategiyasiga ham, birinchi retsepiyentlar miqdoriga ham bog‘liq 
bo‘ladi. Tadbirkorlar yangi texnologik imkoniyatlarni ochmoqda, ammo ularni amalga oshirish imitatorni tan-
lashga bog‘liq bo‘ladi. Boshlang‘ich tashkilotlari soni ko‘p bo‘lgan texnologiyaning bozorda yetakchi bo‘lishi 
ehtimoli ham katta bo‘ladi. Albatta, texnologiyalar raqobati natijasi bozordagi barcha agentlar tanlovi bilan 
aniqlanadi, ammo dastlabki retsepiyentlarning ta’siri baribir nisbatan kattaroqdir. Innovatsiyalarning tez tarqa-
lishi uchun rivojlangan infratuzilma mavjud bo‘lishi kerak. Innovatsiyaviy jarayon siklik xarakterga ega bo‘lib, 
texnikaning turli sohalaridagi yangiliklarning xronologik tartibda paydo bo‘lishi buni namoyon qiladi.

Shuni ham ta’kidlab o‘tish mumkinki, innovatsiya – bu shunday texnik-iqtisodiy siklki, unda tadqiqot va 
ishlanmalar sohasi natijalaridan foydalanish, ushbu soha faoliyatiga teskari ta’sir ko‘rsatuvchi texnik va iqti-
sodiy o‘zgarishlarga olib keladi. Innovatsiyaviy jarayon faoliyati rivojlanishi sari alohida qismlarga bo‘linadi va 
mehnat taqsimoti natijasida alohida chiqarilgan funksional tashkiliy birliklar ko‘rinishida moddiylashadi. Innovat-
siyaviy jarayonning iqtisodiy va texnologik ta’siri yangi mahsulot yoki texnologiyalarda qisman o‘z aksini topadi. 
Innovatsiyaviy tizim va uning tarkibiy elementlari texnologik darajasini va bu bilan innovatsiyalarga moyilligini 
oshirishda iqtisodiy va texnologik ta’sirning o‘rni kattaroqdir. Loyihalarni davlat tomonidan tartibga solishda 
boshqarishning muhim tarkibiy qismlari sifatida moliyaviy strategiyani ishlab chiqish, moliyalashtirish manbalari 
yoki investorlarni izlash, moliyaviy mablag‘larni boshqarishni ta’kidlab o‘tish joiz.

Mamlakatimizda ishlab chiqarishni modernizatsiyalash bo‘yicha olib borilayotgan islohotlar nafaqat korxo-
nalarda ishlatiladigan texnika va texnologik jarayonlarni yangilashni, balki boshqaruv va hisobini tashkil etishda 
innovatsion yondashuvni talab etadi. Shu nuqtayi nazardan korxonalarda ishlab chiqarilgan mahsulotlarni 
baholashning amaliyotda qo‘llaniladigan ayrim jihatlarini tadqiq etish katta ahamiyatga ega.

Quyidagi grafikda so‘nggi yillarda o‘z kuchi bilan innovatsion mahsulotlar, ishlar, xizmatlar ishlab chiqargan 
korxona va tashkilotlar dinamikasi keltirilgan (1-rasm).

1-rasm: O‘z kuchi bilan innovatsion mahsulotlar, ishlar, xizmatlar ishlab chiqargan korxona va tashkilotlar soni 
(2010-2016-yillar)

Qishloq xo‘jaligida davlat tomonidan innovatsiyalarni moliyalashtirishning tartibga solishning asosiy yo‘na-
lishlari:

● texnik innovatsiyalarni tez va samarali joriy etish zarur bo‘lgan sharoitlarni yaratish;
● ilmiy-texnik salohiyatni saqlash va rivojlantirish;
● ilm va texnikaning kadr salohiyatini saqlab qolish uchun zaruriy moddiy sharoitlarni yaratish, kadrlarni 

chetga chiqib ketishini oldini olish;
● innovatsiyalar soni va samaradorligini oshirish, buning hisobiga insonlar turmush tarzini yaxshilash.
Hozirgi kunda mamlakatimiz qishloq xo‘jaligida innovatsiyaviy faoliyatni investitsiyalash uchun foydalani-

ladigan asosiy moliyalashtirish manbalari quyidagilar hisoblanadi.

1. Shaxsiy mablag‘lar hisobiga tashkil topgan moliyaviy resurslar:
● daromadlar (tovar va ilmiy-texnik mahsulotni sotishdan, moliyaviy operatsiyalardan olingan daromad);
● tushumlar (amortizatsion ajratmalar, mulkni sotishdan tushumlar, mustahkam passivlar, maqsadli 

tushumlar va h.k.).
2. Budjet ajratmalari:
● respublika budjeti mablag‘lari (masalan, fan va texnikani rivojlantirishga yo‘naltirilgan mablag‘lar);
● loyihani shahar yoki viloyat budjetidan moliyalashtirilishi.
3. Qayta taqsimot bo‘yicha kelib tushuvchi moliyaviy mablag‘lar:
● qimmatli qog‘ozlar bo‘yicha dividend va foizlar;
● tarmoq va hududiy tuzilmalardan kelib tushadigan moliyaviy mablag‘lar.
4. Kredit tashkilotlari yoki tashqi investorlar mablag‘lari:
● kredit investitsiyalari;
● homiylar mablag‘lari;
● mahalliy va xalqaro jamg‘armalar, hamda ilmiy-texnologik rivojlanish dasturlarining mablag‘lari.
Innovatsiyaviy loyihalarga, shaxsiy va budjet mablag‘laridan tashqari, investitsiya kiritishning quyidagi 

manbalari keng tarqalgan:
● tijorat investitsiyaviy banklari;
● investitsiyaviy va venchur jamg‘armalari;
● innovatsiyaviy jamg‘armalar;
● ilmiy-tadqiqotlar va texnologiyalarni qo‘llab-quvvatlash bo‘yicha xalqaro dasturlar;
● xalqaro-xayriya jamg‘armalarini o‘z ichiga oladi.

X U L O S A  V A  T A K L I F L A R
Xulosa qilib aytish mumkinki, iqtisodiyotni modernizatsiyalash jarayonida qishloq xo‘jaligi sohasida ishlab 

chiqarish samaradorligini oshirish masalasi bugunning eng muhim vazifalaridan biriga aylandi. Bunda qishloq 
xo‘jaligida innovatsion iqtisodiyotni rivojlantirishga ishlab chiqarish imkoniyatlaridan samarali foydalanish, 
ularning o‘ziga xos shart-sharoitlari hamda bozor munosabatlariga o‘tish bilan bog‘liq muammolarini hisobga 
olgan holda innovatsion boshqaruvni yo‘lga qo‘yish orqali erishish mumkin.

